
Shrimat Shankaracharya Sharanagatih

శ్రీమచ్ఛఙ్కరాచార్యశరణాగతిః

(శిఖరిణీవృత్తమ్)

న జానేఽహం తత్త్వం న చ ఖలు తథా తచ్ఛ్రుతిశిరో
నయోగే మద్బుద్ధిర్న  చ ఖలు తథా శాస్త్రనిపుణః  ।

భవాబ్ధిం  సన్తర్తుం  భవతి న చ నౌః కాపి సుదృఢా
వినా త్వత్పాదాబ్జం  శ్రితమిహ  దృఢం శఙ్కరగురో ॥ ౧॥

న కర్మానుష్ఠానం  న చ తపసి లీనం మమ మనో
న వైరాగ్యం  తావత్కఠినతరమాఽశ్రిత్య  జయతి ।

భవాబ్ధిం  సన్తర్తుం  భవతి న చ నౌః కాపి సుదృఢా
వినా త్వత్పాదాబ్జం  శ్రితమిహ  దృఢం శఙ్కరగురో ॥౨॥

న భక్త్యార్చాం చక్రే యత ఇహ విభుస్తారయతి మాం
న గీతా వ్యాఖ్యాతా కిమపి న చ శక్యం జడ़మతేః ।

భవాబ్ధిం  సన్తర్తుం  భవతి న చ నౌః కాపి సుదృఢా
వినా త్వత్పాదాబ్జం  శ్రితమిహ  దృఢం శఙ్కరగురో ॥ ౩॥

ప్రభో  నోపేక్ష్యోఽయం స్ఫురతి హృదయే కాపి చ దయా ।
సముద్ధర్తుం  దీనం త్వమిహ యత ఏకోఽసి భగవన్ ।

భవాబ్ధిం  సన్తర్తుం  భవతి న చ నౌః కాపి సుదృఢా ।
వినాత్వత్పాదాబ్జం  శ్రితమిహ  దృఢం శఙ్కరగురో ॥ ౪॥

మతానాం వైచిత్ర్యం   కిమపి న తథా ప్రీణయతి  మాం
ప్రవక్తారం  తం వా మతమపి యతస్తస్య కలయే ।

భవాబ్ధిం  సన్తర్తుం  భవతి న చ నౌః కాపి సుదృఢా
వినా త్వత్పాదాబ్జం  శ్రితమిహ  దృఢం శఙ్కరగురో ॥ ౫॥

అవిద్యాచ్ఛన్నోఽపి త్వదుదితమిహాకర్ణయతి  యః
పరిత్యజ్యాజ్ఞానం  న చ కిల యతః పూర్వవదయమ్ ।

భవాబ్ధిం  సన్తర్తుం  భవతి న చ నౌః కాపి సుదృఢా

వినా త్వత్పాదాబ్జం  శ్రితమిహ  దృఢం శఙ్కరగురో ॥౬॥
అహోమాయామోహస్తమపి తవ పాదాబ్జనిరతః

తృణీకుర్వన్మాయాం భవతి చ యతో బ్రహ్మ  భగవన్ ।
భవాబ్ధిం  సన్తర్తుం  భవతి న చ నౌః కాపి సుదృఢా

వినా త్వత్పాదాబ్జం  శ్రితమిహ  దృఢం శఙ్కరగురో ॥ ౭॥
సమాయాతంయాతు స్ఫురతు మమ చిత్తే కిమపి వా

జగత్పూజ్యో వా నో తదపి న చ ఖిన్నో న ముదితః ।
భవాబ్ధిం  సన్తర్తుం  భవతి న చ నౌః కాపి సుదృఢా

వినా త్వత్పాదాబ్జం  శ్రితమిహ  దృఢం శఙ్కరగురో ॥౮॥
పృథివ్యాం దాతారః ప్రథితవిభవాః  సన్తి బహవః

న మన్యేఽహం తాన్వై  నిజపదసుదానే బలభృతః ।
నిజాత్మైక్యం  దాతుం ప్రభవసి  యతస్త్వం బుధతం

క్షితౌ త్వచ్ఛ్రేష్ఠః  కథయ కమహంయామి శరణమ్ ॥౯॥
అయచ్ఛన్మాం కోఽసౌ కిమపి హి తరేద్యో భవనదీం

జగత్సేతో త్వం మాం వదసి యది మన్యే త్వయి న తత్ ।
స్వయం పూర్ణస్త్వం   భో నిరవధినిజానన్దనిరతో

న తే ప్రాప్యం  స్వామిన్ కిమపి హి జగత్తారణవిధౌ ॥ ౧౦॥
అయఃపిణ్డః  స్పర్శాత్ సపది లభతే హేమపదవీం

పునర్నైవాయస్త్వం  వ్రజతి  చ తథాపి స్ఫుటమిదమ్ ।
దదాతి స్పర్శోయం కిల న నిజరూపం క్వచిదపి

దదాసి త్వద్రూపం  సపది నిజశిష్యాయ విమలమ్ ॥ ౧౧॥
యథా చణ్డే సూర్యే తపతి న చ కల్పేత తిమిరం

న మాయా దైన్యం  మాం యది సముదితా త్వత్పదకృపా ।
అహోమాయా వైరం  తదపి తృణవద్యస్య కృపయా

త్వదైక్యం  ప్రాప్తోఽహం  యత ఇహ న భీః శఙ్కరగురో ॥ ౧౨॥
పయః పిణ్డః  క్షిప్తో ద్రవతి  చ యథా సప్తకిరణైః

సముద్రేసఙ్గచ్ఛన్న   మమ తథాహఙ్కృతిరపి ।
పతన్ బిన్దుః  సిన్ధౌ ఝటితి భజతే సిన్ధుపదవీం

తథా జాతాభూమౌ త్వయి నిరవధౌ మత్స్థితిరపి  ॥ ౧౩॥

ఇతి శ్రీమత్  పరమహంసపరివ్రాజకాచార్య  సద్గురు  భగవాన్
శ్రీధరస్వామీమహారాజవిరచితా  శ్రీశఙ్కరాచార్యశరణాగతిః  సమ్పూర్ణా ।
గురుపూర్ణిమా , రచనాస్థానం  -కాఫీ ఉద్యానం, చిక్కమగళూరు సంవత్సరః ౧౯౪౩

